ქალბატონო რულოვს, თქვენო აღმატებულება ბატონო ელჩო, ბატონო მინისტრო და პარლამენტის წევრებო, პატივცემულო გამგეობავ და დეკანებო, ბატონებო და ქალბატონებო და რაღა თქმა უნდა ძვირფასო სტუდენტებო!
დღევანდელი დღე გამორჩეული, მნიშვნელოვანი და სიმბოლურია. ერთის მხრივ, ჩვენ ვდგავართ ქვეყნისათვის სასიცოცხლო მნიშვნელობის გამოწვევის წინაშე, ხოლო მეორეს მხრივ, სწორედ ამ გამოწვევას ვპასუხობთ იმით, რომ მიუხედავად ყველაფრისა, კიდევ ერთი ახალი თაობის კურსის დასრულების ცერემონიას ავღნიშნავთ. ჩვენ დღეს მნიშვნელოვანი არჩევანი გვაქვს გასაკეთებელი. ერთის მხრივ, შეგვიძლია დავყვეთ ძლიერი მეზობლის ნებას, უარი ვთქვათ თავისუფლებაზე და ვიცხოვროთ მოჩვენებითი სიმშვიდით. მეორეს მხრივ, ჩვენ შეგვიძლია ამ ცერემონიის კულმინაციის მომენტში მაგისტრების ქუდები უფრო მაღლა ავყაროთ როგორც არასდროს, უფრო მქუხარე აპლოდისმენტებით დავაჯილდოვოთ ჩვენი სტუდენტები ვიდრე ოდესმე და ამით ვთქვათ რომ გვაქვს საჭირო ენერგია, საჭირო მოთმინება და ისტორიული სიმტკიცე იმისათვის, რომ მიუხედავად რუსული ტანკებისა ჩვენს მიწაზე, მიუხედავად ჩვენი შეცდომებისა და სისუსტეებისა, ჩვენ არ ვიქნებით მშვიდად მანამ, სანამ სხვები შეეცდებიან საბჭოთა კავშირის მშვიდობით გაგვართონ, ჩვენ მაინც ავაშენებთ ერთიან და ძლიერ ლიბერალურ დემოკრატიას ამ სახელმწიფოში! 
დღეიდან მრავალი თქვენგანი შეუდგება ან ახალი ენერგიით გააგრძელებს საქმიანობას საჯარო სექტორში, სამართალში, ჟურნალისტიკასა თუ დიპლომატიაში. ცოდნა, რომელიც თქვენ მიიღეთ ვერ დაგეხმარებათ  ყველა პრობლემის ამოცნობასა ან გადაჭრაში. ეს შეუძლებელია. ცოდნა, რომელიც თქვენ მიიღეთ გაგიჩენთ უფრო მეტ შეკითხვას, ვიდრე ეს თქვენ ადრე გქონდათ. განათლება, რომელიც თქვენ მიიღეთ ხშირად დაგაბნევთ და რთული გადაწყვეტილებების წინაშე დაგაყენებთ. მხოლოდ მათ აქვთ პასუხები ყველაფერზე, ვისაც ყველაზე ცოტა შეკითხვები აქვს; მხოლოდ ისინი არიან მუდამ თავდაჯერებულნი, ვინც ვერ ხედავს საკუთარი შესაძლებლობების საზღვრებს. ”უმეცრება ძალააო” წერდა ჯორჯ ორუელი. ამ გამოთქმის ირონიას ძალიან ხშირად წააწყდებით მომავალში, რეალურ ვითარებაში. ჩვენ ქვეყანას რთული დრო უდგას და შესაბამისად გაგიჭირდებათ თქვენც. და ამიტომ მინდა გავიხსენო რას ამბობდა მარკუს აურელიუსი: ”ადამიანებმა საზოგადო საქმე უნდა ვაკეთოთ არა იმაზე ფიქრით, თუ რა რეპუტაცია მოსდევს იმას რასაც ვაკეთებთ, არამედ იმაზე განსჯით, თუ რა ვალი გვაქვს შესასრულებელიო.”  ეს ძალიან ლაკონურად, მკაცრად და ავტორიტეტულად განსაზღვრავს საზოგადო საქმის მიზანსაც და მის სირთულესაც. დარწმუნებული ვარ, მაშინ, როდესაც რთული გადაწყვეტილების წინაშე იდგებით თქვენში არა ირონია, არამედ ასეთი პრინციპულობა გაიმარჯვებს. 

მე სწორედ გადაწყვეტილების მიღების სირთულეზე მინდა გესაუბროთ და ორი ისტორია მოგიყვეთ, რომელიც ძალიან კარგი მაგალითია იმისა, თუ რა შეუძლია კარგ იდეებს, მიზანდასახულობას და ხანდახან შემთხვევითობასაც. თუ რაოდენ დიდი მნიშვნელობა აქვს იმას, თუ რის საფუძველზე, რა ღირებულებით სისტემაში იღებთ მნიშვნელოვან გადაწყვეტილებას.
იელის ბაკალავრიატის ერთმა სტუდენტმა, დავალების მომზადებისას გამოთქვა იდეა თორმეტსაათიანი საფოსტო მომსახურების დანერგვის შესაძლებლობის შესახებ. მისმა პროფესორმა ამ ნაშრომის წაკითხვის შემდეგ ასეთი კომენტარი გააკეთა: “კონცეფცია საინტერესოა და კარგად ჩამოყალიბებული. მაგრამ იმისათვის რომ C-ზე მაღალი ნიშანი მიიღო, იდეის რეალიზაცია შესაძლებელი უნდა იყოსო.” ამ კომენტარს დიდად არ უმოქმედია სტუდენტზე. საკუთარი იდეის რეალიზაციისათვის მას ფული სჭირდებოდა და არა კარგი ნიშანი. როდესაც საჭირო თანხების სრულად მოგროვება ვერ მოახერხა. ბოლო, განწირულ შესაძლებლობად ლას ვეგასში გაემგზავრა სადაც კაზინოში 27 ათასი დოლარი მოიგო. ამ ფულით მან საკუთარი იდეის განხორციელება დაიწყო. მას დღეს მსოფლიო ბიზნესი საკუთარ ლიდერად აღიარებს და ფრედ სმიტი ჰქვია, ხოლო კომპანიას, რომელსაც მან ჯერ კიდევ დაწუნებული საკურსო ნაშრომით ჩაუყარა საფუძველი Fedex-ი. 

მაგრამ ყველა ვერ იქნება ორიგინალური და ვერც ყველას გაუმართლებს ასე. და აი მეორე, კარგი მაგალითი იმისა, თუ რა შეუძლია მიზანდასახულობას და როგორ შეიძლება ჩვენი სისუსტეები თუ პრობლემები ჩვენსავე უპირატესობად ვაქციოთ. ამერიკის შეერთებულ შტატებში, ბალტიმორში ორმა დამ, რომელთა მშობლებიც ოჯახური კონფლიქტის გამო ერთმანეთს დაშორდნენ, გადაწყვიტეს მათი უმცროსი ძმა, რომელიც საკმაოდ რთული, ყურადღების დეფიციტისა და ჰიპერაქტიულობის სინდრომით იყო დაავადებული მათთან ერთად აუზზე ეტარებინათ. ასე ერთის მხრივ, შეეძლოთ მისთვის ყურადღების მუდმივი მიქცევა და მეორეს მხრივ, ექიმების რჩევით აუზში ყოფნა პატარა ბიჭს ჯანმრთელობის პრობლემების დაძლევაში დაეხმარებოდა. ამ ბიჭს სწავლაც უჭირდა და სკოლის მასწავლებელმა მას ერთხელ უთხრა: ”შენ ვერასოდეს ვერაფერს მიაღწევო.” პასუხად მან წლები მოანდომა საშინლად დაძაბულ, წუთებში გაწერილი მძიმე ვარჯიშის, დიეტისა და ცხოვრების განრიგის რეალიზაციას.
ათიოდე წლის შემდეგ მაიქლ ფელპსმა, 14 ოლიმპიური ოქრო მოაგროვა ცურვაში, ხოლო ისტორიული 8 ოქრო ერთ, 2008 წლის პეკინის ოლიმპიადაზე მოიგო. ამით იგი ოლიმპიელებს შორის ყველაზე გამორჩეული, ისტორიული სპორტსმენი გახდა. და სწორედ მაშინ გაიხსენა ის მასწავლებელი, როდესაც 8 ოლიმპიური ოქროთი ხელში მსოფლიო მედიას ესაუბრებოდა. როდესაც ფელპსს ჰკითხეს თუ რაზე ფიქრობდა ამ მომენტში, მან უპასუხა რომ აინტერესებდა თუ რას გრძნობდა ახლა, ამ წუთას მისი ის მასწავლებელი, რომელიც მის წარუმატებლობას ასე დარწმუნებული წინასწარმეტყველებდა. 
მე საერთოდ არ მშურს არც მაიკლ ფელფსის და არც ფრედ სმიტის მასწავლებლების. ორივე დარწმუნებული იყო, რომ მათი მოსწავლეები უცნაური და განსხვავებული, სუსტი, რეალობისაგან შორს მდგარი, არარეალიზებადი იდეებით შეპყრობილი ახალგაზრდები იყვნენ. იმედი მაქვს, როდესაც თქვენც იდგებით თქვენი მიღწევების მწვერვალზე, ჩვენი ლექტორებისათვის ასეთი შურისძიების მოწყობა არ მოგინდებათ…
თქვენ განსაკუთრებულ დროს ამთავრებთ ჩვენთან სწავლას. თქვენს წინაშე ძალიან ბევრი და ძალიან დიდი გამოწვევებია და ცოტა, მაგრამ დიდი შესაძლებლობები. თქვენს წინააღმდეგ დგას რუსული არმია და ანარქიული, ეგოისტური საერთაშორისო სისტემა; ჩვენი ქვეყნის საშინაო პრობლემები.  როგორც ჩერჩილი ამბობდა, როდესაც ჯოჯოხეთს გადიხარ ბოლომდე უნდა გაიაროო. მაგრამ ამ რთულ გზაზე თქვენ არ ხართ მარტონი. თქვენ გყავთ ყველაზე ძლიერი მოკავშირე. მოკავშირე, რომლის დამარცხებასაც ვერასოდეს ვერავინ და ვერაფერი მოახერხებს. თქვენს მხარეს დგას შენების, ახლის შექმნის იდეა, თანამედროვე, მოდერნიზებული, ერთიანი, მდიდარი და ლიბერალური დემოკრატიით გაძლიერებული სახელმწიფოს შექმნის იდეა. ეს იდეა კი მხოლოდ ქმნის და არ ანგრევს.  შექმნის იდეა ყოველთვის იმარჯვებს. ამ იდეას ყოველთვის მეტი არჩევანი და თავისუფლება გააჩნია ვიდრე ნგრევის იდეას. 
მე ვიცი, რომ დღეს თქვენს შორის დგანან  მომავალი გაბედული და პროფესიონალი ჟურნალისტები, სამართლიანი მოსამართლეები, პრინციპული სახელმწიფო მოხელეები და ჭკვიანი  დიპლომატები. სწორედ ამიტომ მჯერა თქვენი წარმატების. ვიცი რამდენად რთული, მაგრამ მაგნიტივით მიმზიდველია ახლის შექმნა და მჯერა რომ ამ რთულ, წინააღმდეგობრივ, მაგრამ ყველაზე მნიშვნელოვან პროცესში თქვენ გარკვეულ დროს და გარკვეულ ვითარებაში იპოვით საკუთარი თავის საუკეთესოდ რეალიზაციის შესაძლებლობას და მას თქვენს უპირატესობად აქცევთ. მე ვიცი, რომ თქვენ შეგიძლიათ შექმნათ, თქვენ შეგიძლიათ ააშენოთ!
ნურასოდეს დაგაბრმავებთ წარმატება! ჯიმი დურანტე, ცნობილი კომიკოსი და მუსიკოსი სარკასტულად ამბობდა: ”კარგად მოექეცი ადამიანებს როდესაც ზემოთ ადიხარ, რადგან მათ ქვემოთ ჩამოსვლისას შეხვდებიო.” მაგრამ ასევე ნურასოდეს გაგაჩერებთ წარუმატებლობა და იცოდეთ რომ მხოლოდ ამაზე გადის გზა უფრო დიდი წარმატებისაკენ. ნურასოდეს იფიქრებთ რომ ხართ მარტონი. სწორედ მიზანდასახულობით, გაბედულობით, შემოქმედებითობითა და თუნდაც მცირე შესაძლებლობათა ერთად გამოყენებით უნდა ავაშენოთ ის სახელმწიფო და ის საზოგადოება, რომელშიც იქნება სამართლიანობაც და მშვიდობაც. ქვეყანა, სადაც თქვენ და თქვენი შვილები იცხოვრებთ მდიდარ, ღირსეულ და სამართლიან საზოგადოებაში. მჯერა, რომ ჩვენ ყველანი ამ იდეას ვიზიარებთ, მჯერა რომ თქვენ გაქვთ ამის ამბიცია და ამის ენერგია.
რაც ყველაზე მთავარია, თქვენ გაქვთ ის ინსტინქტები და ის ღირებულებები, რომელნიც იმ ერთ და ყველაზე მნიშვნელოვან წამს, როდესაც გადაწყვეტილება უნდა მიიღოთ დაგეხმარებათ მართალი არჩევანის გაკეთებაში, რომლითაც მუდამ იამაყებთ თქვენც და ჩვენც. 

